
Inatsisartut suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

 

1. Naalakkersuisut misissuisimappat nunarsuarmi uuliasiunnginnissamut 

aningaasaliisartunik peqarnersoq? 

2. Nunarsuarmi nunat sorliit uuliasiunnginnissamut aningaasanik pissarsisarsimappat? 

Taamaattoqarsimappallu misilittangaasut Naalakkersuisuniit misissorneqarsimappat? 

3. Naalakkersuisut qanoq isumaqarfingivaat Nunatsinni uuliasiunnginnissamut nunatta 

karsia avataaniit aningaasarpassuarnik pissarsisinnaanera? 

(Kristian Jeremiassen, Siumut) 

 

Tunngavilersuut: 

BP 2010-mi Mexicop Kangerliumanersuani uuliasiorfimmi Deepwater Horizonimi uuliamik 

mingutsitsinersui eqqarsaatingisarsimavakka ernumatingalungulu nunatta sineriaani assinganik 

pisoqarsinnaanera, taamatut pisoqassappat inuussutissarsiutitta annersaat annertoorujussuarmik 

eqqorneqassaaq aningaasarsiornitsinnut ajoqutaalluinnartumik suliffippassuarnillu 

annaasaqarfiusumik. 

 

Pinngortitarput issittumiittoq mianernarluinnartuuvoq pinngortitallu nukii 

peqqarniissinnaasarlutik, taaq, issi, anorersuillu takkuttarput mianerisaqanngilluinnarlutik 

taamaammat uuliasiorneq nunatsinni ingerlanneqalissappat sillimaniarneq sakkortunerpaaq 

atoraluarpalluunniit pinngortitap nukissui inuinnannguusungut akiorsinnaanngikkingut 

isumaqarpunga. 

 

Apeqqut siulleq Naalakkersuisut misissuisimappat nunarsuarmi uuliasiunnginnissamut 

aningaasaliisartunik peqarnersoq? Taamatut apeqquteqarninni paaserusuppara Naalakkersuisut 

misissuisimanersut aningaasaateqarfeqarpat imaluunniit aningaasaliisartoqarpat 

uuliasiunnginnissamut aningaasaliisartunik. Isumaqarpunga taamatut aningaasaliisartoqarpat 

iluatinnartut nunatta karsiata aningaasarpassuarnik immernissaa pinngortitaq 

allanngortinngikkaluarlungu mingutsinngikkaluarlungulu. 

 

Apeqqutip aappaa Nunarsuarmi nunat sorliit uuliasiunnginnissamut aningaasanik 

pissarsisarsimappat? Taamaattoqarsimappallu misilittangaasut Naalakkersuisuniit 

misissorneqarsimappat? 

 

Apeqqutip pingajua Naalakkersuisut qanoq isumaqarfingivaat Nunatsinni uuliasiunnginnissamut 

nunatta karsia avataaniit aningaasarpassuarnik pissarsisinnaanera? 

 

Apeqqutikka ullut suliffiusut qulit iluanni akineqarnissaa piumasarivara. 


